
-I-

« Sell ‘ta ! ur wech c’hoazh ! Chomet digor ar porrastel ganti…. Kaer ‘m-eus laret…. »

Erwan a harpas e garr-tan  war ar c’hlazenn douzet. Touiñ’reas adarre en ur welet dor ar
c’harr-di digor frank, hag oto ebet e-barzh.

“Tamm penn-skañv anezhi !“

Deus ar gêr vras e teu Erwan ha Marina, hag e c’hoarzh goapaus o nebeud a c’heneiled dirak
o evezhioù. “Amañ ? Sioul ar vuhez, trañkil ar gêr, seven an dud....N’eo ket dav deoc’h kaout aon rak al
laerien !“

Met dalc’het o-deus d’o boazioù ...dreist-holl Marina hag a zo ur vaouez aonik ha lent. Karet
ra bout klozet mat en he zi, an aparvanchou serret pell zoken araok ma kouezh an noz.

“Ur c’hefridi ankouaet marteze ?”

Echuiñ’ra Marina gant he labour er stal-analizoù da bemp eur hanter, hag e lak pemp
minutenn gant he oto, daoust ma c’hall dont war-droad hep poan. Chom’ra ar merc’hed en diwallerezh-skol
betek c’hwec’h eur hag e teuont war-droad d’ar gêr gant o c’hamaraded, hag Erwan o tont deus e labour en
ti-bank vez er gêr da c’hwec’h eur hanter (seizh eur nemed kard alies a-walc’h pa chom da doullañ kaoz pe
da aliañ ur c’hliant bennak.) Ne gar ket stlejal, lakaet en e soñj e kemer aon Marina, dreist-holl bremañ
m’emañ ar vugale e vakañsou-hañv e ti o zud-kozh e Tregon  abaoe pempzektez’zo.

Souezhus. Dor ar c’harr-di hag a zigor war an trepas n’eo ket prennet kennebeud.

“Marina ! Aze emaout ?  Marina ?”

Respont ebet.

       Sur, ur c’hefridi mallus zo bet ret dezhi mont d’ober. Ankouaet ur varrenn vara ? ul livr amann ?
ur pizza da brenañ peogwir ne chom netra e-barzh ar frigo, nag e vefe ur vi zoken…. Marina n’eo ket ur vailh
war ar c’heginerezh, hag abaoe un nebeud amzer ne ya ket an traoù war wellaat ! Met memestra, kuitaat an ti
evelse en ur lezel an holl zorioù digor ! N’eo ket posubl !

Respont ebet d’e hopadennoù ankeniet.

N’emañ ket er saloñs ‘lec’h ma kar-hi en em led war ar gourvank dirak ar skinwel o
randoniñ... o tiskuizhañ deus he labour, pe o vagañ he soñjoù… du, pe get ?

Alies e ya Erwan e kounnar, ne gompren ket re al leziregezh-se e-pad m’emañ ar vugale en
nec’h o-unan oc’h ober o deverioù pe o c’hoari didrouz gant o margodennoù, rak garmiñ’ra o mamm pa vez
goloet mouezh an tele gant mouezhioù he merc’hed.

Met derc’hel’ra Erwan war e fulor, a-vare-da-vare koulskoude e c’houlenn da Varina : “Ha
keuz ez-pefe da Bariz ? n’eo ket posubl memestra“, ha treiñ’ra-hi neuze he daoulagad strafuilhet davetañ:
“Me, keuz da Bariz ? Ya, a-wechoù.... met paz, paz… e oan o soñjal em labour ....“

Setu un digarez avat !

Ne gavo ket tu Erwan da c’hourdrouz. N’emañ ket er saloñs, nag er buro.

D’ar gegin bremañ. Souezhus vefe d’he c’havout gant he daouarn er bleud, o fardañ un tamm
kouign bennak. N’emañ ket kennebeud er gegin, met war al leur-zi, etre ar bufed hag an daol, emañ
gourvezet korf un den.

-II-

Astennet emañ an den ouzh troad an daol, e zremm ouzh al leurenn, -ne vez gwelet
nemed e bennad blev du- beuzet en ur boulennad gwad  kroget da sec’hañ.

Warlerc’h ar souezh,  e seiz bremañ ar spont izili Erwan. Treiñ ha distreiñ’ra war-dro ar
c’horf en ur grenañ. Neuze bountañ’ra un tammig ar c’horf war e gein. Echu gant ar gwad da ziverañ dre
un toull frank  graet gant ur gontell...... Dreist ! ar gontell a servich da Erwan da zidroc’hañ ar c’hig
peogwir he-defe Marina heug deus al labour displijus-se.

Kregiñ’ra er gontell, e gontell. Lakaat’ra  dour tomm da ziverañ evit nêtaat ar gwad, ec’h,
hag e sav ur c’hwezenn c’houez hag a ro da Erwan c’hoant  rejetiñ.

Ne vez ket dedennet Erwan gant ar romantoù-polis, pe gant pennadoù ar c’hazetennoù o
tisplegañ ur muntr bennak graet e lec’h-mañ-lec’h....Ne zeu ket en e soñj  eo  ur fazi fiñval ar c’horf,
kregiñ er gontell hag he gwalc’hiñ....Met ken sammet emañ gant e gavedigezh, ma ra n’eus forzh petra.

Lezel’ra ar gontell war daol an dar, ha chom’ra kollet en e soñjoù strafuilhet.

Hag a-greiz-holl e huch : “Marina !” hag e pign gant an diri d’an daoulamm ruz.

Dor o c’hambr zo digor bras, ar goulou-noz friket he forselenn, ar gwele en dizurzh hag ar
pallennoù hag an dilhad strewet war ar planchod. Un dizurzh spontus. Hag en un taol-kont, evel ur
flac’had e-kreiz e fas, evel ul luc’hadenn en e empenn, e teu da gompren dre vras ar cheu degouezhet.

Bremañ emañ sur anezhañ deus an taol.

A-boan m’emañ erruet er gêr, souprenet  ul laer gant Marina. E pelec’h ? Er gegin ?  Er
c’hambr, o furchal warlerc’h an argant hag he bravigoù ? Marteze emañ bet gwallaet –marteze en em
zifenn he-deus gallet ober, cheu ha tabut, skouarnadoù, stourmoù, hag adarre gant o c’hrogadoù er
gegin... ha neuze, deuet da Varina ar spered da dapout ar gontell-gig, ha d’he flantañ e bouzelloù al
laer..... Marina zo moanig a-walc’h, ha gwan, met e c’hall ur spont e-gis-se reiñ da n’eus forzh piv, un
nerzh divuzul. Ha warlerc’h, spontet gant he lazherezh, tec’het ganti daoust d’he gwander ha d’an
taolioù tapet kriz... ha loc’het gant he oto… Da belec’h?…. gant ar riskl da gaout ur gwallzarvoud.... ha
marteze gant ar follentez o ren en hec’h empenn, gant an euzh dirak he muntr, graet ganti ar soñj d’en
em zistrujañ ?

                Kregiñ’reas Erwan er pellgomz hag e reas ar 17.

-III-

Emaint aze,  paotred Mari Robin, gant o gweturioù glaz, o malizennoù, o manegoù
gwenn.

Deuet oa Erwan er-mêz deus an ti,  heuget, ha dislonket ouzh moger ar c’harr-di, met dav
bet dezhañ heuliañ  ar boliserien pe ar jendarmed, (e strafuilh e santimanchoù hag e vennozioù ne oar ket
piv zo piv), hag adkregiñ gant an hent heuliet gantañ abaoe e zegouezh gant e oto,… adkregiñ gant e
chestroù.

Ha dalc’het soñj gantañ deus urzh e chestroù? Hag o c’houlennoù buan ha diehan :

“Perak ’peus diblaset ar c’horf ? Perak ’peus tennet ar gontell deus ar gouli ? Perak ‘peus
gwalc’het ar gontell ? Perak…”

Respont’ra Erwan, pe ne respont netra, hag ec’h adkrog ar c’houlennoù….betek ma chom
alvaonet, an dour o tont en e zaoulagad….ha war-boent semplaat.

“E pelec’h emañ aet ma gwreg ? Klaskit warlerc’h ma gwreg.  Marteze e oa daou laer ?
Marteze eo Marina gant an eil laer, tapet evel ostaj ! Na kollit ket o amzer ganin ! E dañjer emañ ma
gwreg !”

Unan deus ar boliserien, -gwisket evel kalz a dud emañ, jeans glaz ha roched wenn
digoret frank war blev gell e vrusk- a sell hegredik ouzh Erwan, e-ser chakellat e chewing-gum, ha flaer
butun gantañ koulskoude, -unan c’hoazh oc’h êsea harpañ da vutuniñ-  ha gant ur mousc’hoarzh
goapaus, “Komz atav ma lakez, din-me ne vez ket  kontet krakoù.“

“Da bed eur emañ bet kavet ar c’horf ganeoc’h ?

              - Laret ’m-eus deoc’h dija ! Echuiñ’ran ma labour peurvuiañ da c’hwec’h eur ha kard, hag a-
wechoù da c’hwec’h eur hanter… an amzer din da zont d’ar gêr…. Ha c’hwi gred deoc’h ‘m-eus soñjet
sellet ouzh ma eurier ? Lareom seizh eur nemed kard...... Petra’vern? Gwelloc’h vefe deoc’h klask ma
gwreg, pe lezel ac’hanon mont d’he c’herc’hat, peogwir ne fiñvit ket, c’hwi !

              - Ya,ya, ha gwelloc’h vefe deoc’h ivez sioulaat Aotrou. Lezit ac’hanomp d’ober hor micher
memestra” !

         Hag e-pad an taolioù-teod-se, e vez tennet poltriji a-vil-vern, hag hep paouez e strink
luc’hadennoù ar flashoù.

Dilemet eo bet ar c’horf, goloet gant ul liñser gwenn ha kaset betek an ambulañs.

         Erwan, kouezhet ar zabatu warnañ adarre, a sell  ouzh ar medesin o kaozeal gant an den e
roched wenn, hag evel en un huñvre luziet, e soupren un nebeud pozioù :

 “Gwelet’vo gwelloc’h ha muioc’h ganin, ne c’hellan ket asur evit ar poent c’hoazh, goûd
rit…. Kudenn ebed, lazhet eo bet etre pemp eur hanter ha c’hwec’h eur hanter...seizh eur nemed kard ?
Hm...un taol kontell hepken, met un taol  hep pardon ebet, kreñv, gant un nerzh spontus.

- Ne vefe ket gouest d’ur vaouez  skeiñ evelse ?

                      -  Hm.. ne c’hellan ket laret c’hoazh...souezhus vefe... met gant ur fulor dreist, marteze....Eun tamm
pasianted...”

             An amezegez zo deuet da guriuzal, ha dreist d’he garzh a lore-palm, a ra sin, hag e chuchu un
dra bennak d’an den e roched wenn, d’ar c’homiser marteze, lareom evit ur wechad toud, ar c’homiser,
zoken ma z’ema brigader-chef, ne oar ket Erwan derezioù ar boliserien pe ar jendarmed, ha ne ra foutre-
kaer gant an dra-se.

 Hir a-walc’h displegadurioù ar vaouez….. Ne gar ket re Erwan ar vaouez-se, o vevañ
hec’h-unan-penn  e-barzh he zi mein-greun  roz, o komz d’he chupenn,  oc’h ober atav he fenn ourzet, o
spial an dud hag an otoioù o paseal dre ar strêd, a-dreñv he ridochoù gwenn, hag a respont a-boan d’e
“Demat Intron”, hag e tistro dioustu he fenn, hag a ra van da duriellat an douar, pe da ober war-dro he
louzoueier hag he bokidi, pe  ya buan e-barzh he zi  en eur strakal he dor-dal war he lerc’h.

Ar c’homiser a zeu adarre war-zu Erwan, en ur skrabañ e chik, a sell outañ dre zindan, a
hej e benn. Echuet an ton seven a-walc’h kemeret gantañ betek bremañ :

“Aotrou, dav deoc’h dont ganeomp betek ar c’homiserdi.”

-IV-

Penaos derc’hel penn d’an dud-se o c’houlennata hep ehan dra-mañ-dra digantañ ?

Penaos disgwriad neudennoù e soñjoù trubuilhet ?

Penaos en em zifenn ? Hag en em zifenn ouzh petra ?

“Ho anv, ho oad, ho chomlec’h, ho micher ? Anv ho kwreg ? Ha bugale ho-peus ? Diou
verc’h. E pelec’h emaint bremañ ? E pelec’h e chom ho tud ? Da bed eur emaoc’h distroet  deus ho
labour ? Ya, se zo laret dija ganeoc’h. Ne vern...Da bed eur......hag ar c’horf sañset dizoloet ganeoc’h...e
pelec’h e oa astennet, ya gourvezet e oa. Mat. War e gein ? war e gof ?  Ya, goûd reomp, laret zo bet an
dra-se ganeoc’h. Hag ar gontell ? Perak eo bet gwalc’het ganeoc’h ? Mat. Mat. N’ouzit ket. Hag ar
c’horf, penaos ‘peus lakaet anezhañ war e livenn-gein , gant ho treid, gant ho taouarn ? Skuizh emaoc’h
Aotrou ? Ni ivez. Ar gontell, komzit deomp deus ar gontell. Ur gontell vras da droc’hiñ kig. Mat.  C’hwi
a vez an hini a droc’h ar c’hig.... Met Aotrou, c’hwi an hini e-neus laret se deomp. Lemm spontus eo ar
gontell-se, ha troc’hiñ’ra evel ur razouer. Mat. Mat. Hm. Hm. Alies e vez tabutoù etre ho kwreg hag
ac’hanoc’h ? Biskoazh?  Na rit ket goap diouzomp memestra, atav e vez tabutoù etre koubladoù’zo. Un
den jalouz emaoc’h Aotrou ? Hm,hm...Paz...? Ur zant. N’ho-peus ket abeg da vout jalouz ? Ur gwaz a-
zoare emaoc’h neuze ? Tabut ebet  gant ho kwreg, tamm jalouzi ebet….. Ha karet’rit ho kwreg, Aotrou ?
Ne sell ket ouzomp ? C’hwi’gred ? Boñ. Ne vezit ket jalouz ? Labourat’ra-hi en ul labourva-
dielfennerezh, ha koñsorted vez o labourat ganti, oc’h ober war he zro, se’zo forset memestra. Ur plac’h
brao ha yaouank eo ho kwreg dre ar pezh vez laret, ha ne vec’h ket jalouz ? Da bed eur zo bet kuitaet
ganeoc’h ho labour ? Piv ‘n-eus gwelet ac’hanoc’h o kuitaat ? N’ouzit ket. Marteze unan bennak. A ya !
Graet vo an enklask. Ur buro deoc’h-c’hwi hoc’h-unan ho-peus, mat, mat, hag a-wechoù  yit er-mêz
deus ho puro dre an nor a-dreñv ?  Petra emaoc’h o soñjal ? Emaoc’h tamallet ? Ket, ket, Aotrou. Dav
vez deomp goulenn ha goulenn c’hoazh ; c’hoant ganeoc’h kaout ar wirionez neketa ? Ya, e pelec’h
emañ ho kwreg.   Setu ur gudenn. C’hwi c’houlenn diganeomp e pelec’h emañ ho kwreg ? Ha ma
c’houlennfemp-ni diganeoc’h e pelec’h emañ ho kwreg ? Marteze ec’h ouzoc’h kement-se gwelloc’h
egedomp ?  Hag ho kambr ? remerket zo bet ganeoc’h an dizurzh o ren en ho kambr ? A ya, al laer.
Marteze daou laer ? setu daou laer bremañ. Unan lazhet gant ho kwreg sañset warlerc’h bout gwallaet,
pe êsaet bout gwallaet, hag an hini all kemeret he oto hag hi ostaj d’an eil laer ? Peseurt romant ! Ha
lenn’rit kalz romantoù-polis ? Biskoazh ? Marteze emaoc’h donezonetoc’h da zerc’hel ur c’hreion pe da
c’hoari war an urzhiataer, met un den nerzhus emaoc’h Aotrou, nerzhusoc’h eget ho kwreg. Da bed eur
emaoc’h degouezhet er gêr ? Seizh eur nemed kard pe apeupre. Ya, laret zo bet dija ganeoc’h an dra-se,
....Kenderc’hel’rit da gontañ krakoù. Ha perak ne vefec’h ket degouezhet abretoc’h er gêr, kavet al
“laer” gant ho kwreg,..ul laer, Aotrou, perak ul laer..? lazhet anezho o-daou, lezet korf al laer er gegin,
tapet korf ho kwreg, lakaet anezhañ en he oto, ha c’hwi da deurel he c’horf er stêr pe er ganol, pe en ur
brouskoad bennak. Petra larit deus hon doare deomp-ni ?  Ni, a zo o kontañ krakoù? Ni, a lenn re a
romantoù ? Ket, ket ! N’on-eus ket amzer da lenn romantoù ha dreist-holl romantoù-polis. Re fentus
evidomp e-keñver ar vuhez hag he zorfedoù ....Aotrou, Aotrou ?... ‘Tra zegouezh ganeoc’h ? ”

Erwan a santas un heugadenn a vestl o veuziñ e veg ; ur c’hwezenn sklas a c’hlebias e dal,
ha disloñkañ’reas war e zilhad.

“Mat, mat,… ma c’hellan laret. Kasit anezhañ d’ar privezioù d’en em walc’hiñ ha d’en
em dorchañ ha kraouait anezhañ er sal-diwall. Dezhañ da gousket pe da brederiañ. C’hwi’lar, peseurt
labour e vez ret deomp ober a-wechoù.! Kendalc’homp gant on enklask. ’Bennc’hoazh ’michañs vo
kresket, ha marteze peurechuet an afer-se. Buannoc’h  teuimp a-benn ha gwelloc’h vo!”

-V-

Deuet oa an noz, ha sklêrijenn melen ar goulou tredan pitouch buro ar gardian, a herze
Erwan da gousket.

Koulskoude, galloud e-nefe en em reiñ d’ar c’housk gant an holl soñjoù, an holl
vennozioù o trubuilhañ hep paouez e spered ? Goulennoù ha goulennoù atav, hep kavout ur respont
splann. Un dra oa sur : klozet e oa, ha ne ouie perak, nompaz en toull-bac’h met klozet memestra el
loñch-se e-lec’h ma ne c’halle nemed azezañ, pe vont war e c’hourvez war ar bank striz ha kalet.

Ma oa amañ, prennet warnañ an nor, sur oa un dra bennak da damall dezhañ. Met petra ?
Petra oa bet chuchuet gant hec’h amezegez d’ar c’homiser ? Chomomp sirius : ne oa ket memestra en o
soñj e oa bet lazhet gantañ al laer ? Hag e-pad an amzer-se e pelec’h oa Marina ? E pelec’h oa bet kavet
repu ganti, ar baourkêz, hi ha ne anaveze den tost ebet....hi ha ne oa ket staget kement-se ouzh he
c’hamaradezed-labour.

Met laret oa bet ganto ivez, a-greiz-holl e teue ar c’houn-se dezhañ, e oa bet lazhet e wreg
gantañ, ha taolet he c’horf er stêr !!! Komzoù normal ar boliserien evit  e ziazezañ pe evit kavout un
neudenn bennak da zisgwriat.? Memestra, ne oant ket evit e heskinañ, ne c’halle ket dont en o soñj e oa
kirieg da varv al laer ? Ne oa ket un êr foñgn dezho, rog sur, ha skuizh, ha kounnaret da vont da
c’haloupat en noz evit klask e wreg.

Marina ! Hec’h-unanig e-kreiz an noz, hi ken aonik, o vont hag o tont dre an hentchoù
dianavezet ganti....Marina ! Kuzhet spontet, marteze en ur brouskoad dianav ? Kouezhet marteze gant he
oto en ur foz daonet, oc’h ouelañ, bleñset marteze, hep kavout d’en em zikouriñ …..

Hag ar glepachoù-se o krañchat o benim warnañ !

         Sikouriñ’rin ma faourkêz Marina. M’he-deus lazhet, gant reizh-difenn he-deus graet, hag e
c’hallfe un alvokad breutaat kement-se hep poan. Met, pegen amzer e lak ar justis evit ober he labour.!
Mizvezhioù, bloavezhioù a dremeno marteze araok ma vo didamallet.

Hag ar vugale ? Evit ar poent e ti o zud-kozh emaint. Met warlerc’h ? Dav vo marteze
cheñch skol ? Cheñch kêr ? Ne vo ket re ziês kavout ur post-labour e ti-bank ur gêr all ? Met penaos e vo
kemeret gant e gamaraded ? Ha Marina ? Penaos e vo gouzañvet an amprouenn-se ganti, hi hag a oa dija
ken skuizh he spered ? Gwir eo, abaoe pevar, pemp miz, e oa cheñchet he doare, hegaset gant nebeud a
dra, o kounnariñ  ar vugale, o sellet outañ a-wechoù gant he daoulagad beuzet a zaeloù….hep respont
d’e c’houlennoù, nemed “un tammig skuizhder, an amzer vil, al labour vez tenn a-wechoù, tabut etre
daou gamarad-labour, ar c’hontrevestrez o chikanañ hep abeg….”  Met pa lare “ Harp da labour…
argant a-walc’h e c’hounezan, gwelet’vo ur pennadig amzer warlerc’h ‘benn ‘po kemeret un tamm
repoz.”, e selle-hi ouzh he gwaz evel gant kasoni. Gwir eo, ne veze ket fur d’un den bennak laret dezhi e
oa roll ar vaouez, dreist-holl d’ur vamm, chom er gêr, ober war-dro he ziegezh hag he c’heusteurenn, ha
da chom da vrochennat ha da wriat dilhad evit he familh !

Treiñ, adtreiñ’rae Erwan war e vank striz hep kavout an diskoulm d’e c’houlennoù
fuilhet. Etre barrennoù e gaoued, e wele ar gardian dindan ar goulou morlivet, o c’hoari war e

-VI-

Dav’vo tennañ an ampoulenn-se ha ne c’hall sklêrijennañ mui nemed kreiz an daol.

Souezhus, n’eo ket aozet koan c’hoazh.

Klevet’ra Marina o fourgasiñ er c’hambr, en nec’h. Petra emañ-hi oc’h ober ? Stlejal an
arrebeuri ? O stekiñ dorioù an armelioù ? ha perag ema  ar vugale en em zornañ hag o krial.... C’hwi’lar,
warlerc’h un devezh ken hegasus : klianted o skroeñjal, kemenn ur big chief war-bouezh diskenn deus
“Pariz-Capitale” evit furchal en o c’hontchoù…., un tabut c’hwero gant ur gamaradez-labour….

Netra er frigo. Gwelomp er bufed ma chom un tamm tra bennak da grignat. Digoret an
norioù, e kouezh ur c’horf marv war an dachenn. Ha pa laran ur c’horf marv, ! ur sac’h-eskern o
kouezhañ a-dammoù hag e poultrenn euzhus : « Ma Doue, eme Erwan, krediñ’rae din em-boa stlapet
anezhañ en un toull er jardin ha douaret anezhañ ? Piv e-neus  lakaet an den-se lazhet ganin, er bufed ?
Piv’oar emaon-me ur muntrer ?

Ret’vo skampañ, achap kuit araok ma vin tapet gant ar boliserien. Del, ar relegenn-se,
bountet vo dindan ar bufed, ha kuzhet gant ur bank dirakañ….

Skampañ ! Tec’hel kuit ! Lammat dreist garzh an amezegez daoust d’he huchadennoù :
“d’ar muntrer ! Polis !  Ar jendarmed ! D’am zikour ! Ar muntrer zo achapet kuit !”. Galoupat dre ar
strêdoù, an hentchoù, treuziñ ar pont, kuzhat… e pelec’h ? Er brouskoad ? El loch e oa boazet da c’hoari
ha da goachañ e zeñzorioù a vugel :“Tad-kozh d’am zikour ! help ! Emaint war-boent ober ur fazi-
barnañ.... Perak ne responti ket,Tad-kozh ?Te zo aet da relegenn ivez?”

Ha setu ar bern mein... un daolvein an hini eo....un toull don dindanni ’lec’h ma veve en
amzer gwechall ar gorriganed... Diskenn an diri... Den ebet ne anavez ar c’havarn don-se….Piv zeuio
d’am c’herc’had… ? Diskenn c’hoazh an diri, treiñ, ha setu ur skalier all, ur gorn-tro,  hag ur sal vras,
pelec’h koachañ er sal vras-se...un nor digoret er c’hogn... Dav vo redeg, klevet ran ar chas o harzal,
gwelet’ran ar gouloueier trellus....Erfin ur c’hogn....Sed anezho o paseal dirazon. Tremenet emaint.
Saveteet !

Tennañ’ra war e anal. Petra ’mañ ar c’hwez-se, ar flaer-se o sevel en e fronelloù ? Ar
sac’h-eskern zo aze adarre, gwisket a bilhoù flaerius bremañ, hag a lak e zorn sklas dislivet war e fas.

Dihuniñ’ra Erwan, hag e yud gand ar spont.

“Ma n’eo ket un druez !“ a c’hourdrouz ar gardian-polis.

Daou geneil a zo gantañ bremañ, daou « baotr o rikoù-limon ».

« Kasit ho mezvier er gaoued all ! Sell ma n’eus ket disloñket war an hini all ! Peseurt
nozvezh ! Ha deuit adarre, evit kas ma frizonier d’ar privezioù.

              -  N’emañ ket hon labour memestra !

              -  Ha ma hini din-me eo marteze ? ret vo din gwalc’hiñ e gaoued, ha ne faot ket din chom pell
ouzh ar pellgomz ! »

               Gouelañ’ra Erwan, -re bounner e samm e-barzh fin-, e-ser nêtaat gant dour ha soavon, e
zremm, e vlev, e zaouarn. Strivañ’ra da lemel loustoni diwar e chupenn gant paper hep dont a-benn d’e
labour euzhus.

“Chom rin war korv ma roched, re flaer zo gant ma chupenn.

                  - Ur pallenn vo roet deoc’h,” ha ken strafuilhet emañ Erwan ma ne zant ket zoken an  tamm
truez e mouezh ar poliser.

En e gaoued en em gav adarre ar paotr. Cheñch’ra a vank, ha goleiñ’ra e gorf gant ur
pallenn gell. Ne c’hall ket c’hwez an “dour-diflaeria“ skubañ flaer ar jetadenn .

Ne faot ket da Erwan en em reiñ d’ar c’housk.

-VII-

Penaos gouren ouzh ar c’housk ?

Koulskoude, kousket rafe vad dezhañ met mod e c’hallfe herzel  ouzh an hurlinkoù da
zont d’e zrubuilhañ ? Ret vefe ren e vennozioù, soñjal e teufe a-benn da ziskouezh n’emañ ket kablus, na
Marina kennebeud, peogwir  oa-hi e stad a reizh-difenn. Posubl e vefe dezho bout tamallet ha barnet ?
Drol a-walc’h an istor-se. Tamallet !

E-barzh fin e c’hallfe  degouezhout un istor heñvel gant nousped den. Evelse, e dad-
kozh..... Petra dija, e konte e dad-kozh, istorioù tud tamallet, barnet, kondaonet da varv pe d’ar galeoù ?

E  vakañsou e veze bep ploaz Erwan e feurm e dud-kozh e-kichenn Tregon. Marteze e oa
war-boent echuiñ lenn “le pull-over rouge”, hag e strafuilhe an istor-se spered ar c’hrennard.
Euruzamant, e oa bet torret abaoe ar varn-da-varv....med komz’rae Tad-kozh deus fazioù-justis (deus
afer Dreyfus), deus tud barnet ha marteze digablus anezho....deus aferioù Sezneg, Dominici, ...ha kement
a aferioù all chomet kevrinus.

O pourmen e oant, hag a-greiz-holl, e chomas Tad-kozh a-sav e-kreiz ar wenojenn :

“Lakeomp ur poz, ma mabig, ’n-eus ket prez warnomp”.

War eur mîn plad e taolas e bouez, hag e tennas ur zigaretenn hanter foeltret deus chakod-
brusk e borpant –difennet krenn oa bet dezhañ fumiñ dre n’abeg  e verr-alan, met ma ’n-eus ket droed an
nen da gemer un tamm plijadur war an douar-patatez-mañ!- e tanas anezhi hag e flastras aketus e
alumetezenn dindan e droad.

“Chilaou Erwan ! Emaon o vont da gontañ ur sekred dit, biskoazh laret araok ganin da
zen ebet !”

Erwan a vousc’hoarzas : A ! sekrejoù e dad-kozh... Del ! Evel sekred butunañ, sekred da
vont da evañ un tasad gwin-limonadez e ti Yann, sekred an tabletoù chikola.... Met ma nefe gouid Erwan
ar pezh  oa o vont e dad-kozh da gontañ, e vefe savet krenn, hag e vefe tec’het kuit d’an daoulamm ruz !

“Da zen ebet, ma faotrig. Prometet eo ?
-Da zen ebet Tad-kozh, m’henn tou !

              -Gwel Erwan, bez’zo tud kablus hag a zo  kondaonet. Bez’zo tud inosant hag a zo barnet, ha
bez’zo muntrerien ha ne vint biken barnet.

Er brezel-bed diwezhañ, e oan aet da baotr-a-strouezh.....

-Ya, me’oar, Tad-kozh, se’peus kontet dija din“, a huanadas Erwan, skuizh araok d’e dad-
kozh mont pelloc’h ganti.....

-......debarket an “Alianset”, ha nebeud ha nebeud e oamp bet trec’h war an
Almanted...nemed chom rae “chakodoù”, dreist-holl “chakod an Oriant”, hag hor c’homandant, -eveljust
ne oa ket ur wir a gomandant evel ma vez en arme,-  un tregont bennag e oamp en hor strouezh nepell
deus an Ivineg- da laret krak-ha-berr deomp “n’eo ket echu evidomp paotred…Ne c’hallimp ket kousket
trañkil ken ma chomo ur Fritz war hon douar deomp-ni”. Mat. Kerzomp neuze.

Met, ma c’hamarad Jañ ha me, un tammig tomm d’hor divskouarn hag an tan en hor
gwazïed, ar re yaouankañ deus ar vandenn, hag ar re nevesoc’h erruet er maki, n’en em gavemp ket en
hor bleud.  D’hor meno, un dra oa c’hoazh da reñkañ a-raok mont kuit. Bez’ oa bet tud o  trafikañ, graet



11

marc’had-du ganto evit dezho pinvidikañ, gwerzhet patrioted zoken, ha lezet vefent trañkil hep bout
kastizet ?

Hag e-kichenn hor strouezh, en ur gêriadenn dost, e veve un trafiker deus ar sort-se, Jañ
oa sur deus an dra-se peogwir oa bet laret kement-se gant ur c’henderv dezhañ.

Evet ganeomp un hanter-werennad  lambig –“Kerzit atav, ni erruo ganeoc’h pelloc’h, ni
zo o vont da laret kenavo da dud Jañ e tu all d’ar vourc’h”- hag ez eomp betek an Ivineg rak e oa bet
lakaet en hor soñj brumennet da c’hoari un taol-kaer d’hor lakez. Setu-ni er c’hrañj ha tennet un taol
fuzul er bern foen, ha setu kroget an tan, met peget buannoc’h  ma krede deomp, hag e oamp o skarzañ
hor skasoù, setu degouezhet e toull e c’hrañj Voñ an Ivineg, fuloret, gant e forc’h savet davedomp, o
huchal warnomp “lornaj, diotaj ha treitourien”. Se oa re evidomp : pep hini da dennañ ur boled en e
vrusk, ha setu  ni achapet kuit gant ar foerell en hor bragoù.

Muntrerien. Deuet oamp deuet da vuntrerien, met êsea’rae Jañ, brabañser, da sioulaat ma
from : “Sur on eo bet kirieg da varv ur patriot bennag”.

 Kemeret ganeomp an hent war-zu Rianteg e-lec’h oam sañset en em gaout gant ar re
all.....

Ha warlerc’h nousped arvar, trubuilh ha spont,  ha kollet ganeomp hon hent meur a wech,
erruet e-barzh fin gant hor c’hamaraded, ha  desket ganeomp ar c’heloù mantrus : Voñ an Ivineg oa bet
lazhet ha devet e-barzh e feurm, sur gant an Nazïed hag o-doa en un doare pe unan all, gouïd roll ar
paotr, oc’h ober van da drutennañ hon enebourien ha padal oc’h ober an “tremener”, an “darempreder”
etre strouezheier, ha pourchas dezho keloù ha boued.

Ni, an daou vuntrer,  en em santemp digonfort, gant hor  c’halonoù o strishaat en hor
c’hreiz, med penaos e vefe bet gouïd kement-se ganeomp ? N’e noa hep douetañs Voñ an  Ivineg
darempred nemed gant renerien ar strouezheier, hag eveljust, nebeutoc’h e veze komzet, nebeutoc’h a
riskloù da vout gwerzhet...

Lazhet e voe Jañ e Kaodan e miz Ebrel. ”

Ha Tad-kozh oa bet dalc’het gantañ e-unan e sekred terrupl.....Araok mervel  e oa bet
faotet dezhañ digeriñ e galon, disammañ e boan, ha dibabet oa bet gantañ e baourkêz mab-bihan...  hag
e-nefe sur kavet gwelloc’h chom hep anavezout sekred e dad-kozh.....

Evit ar poent, eñ Erwan, an hini oa kraouaiet, ha piv’oar, dav oa dezhañ marteze paêañ
evit pec’hed e dad-kozh....? Genaoueg ! Falskredennoù !

N’en-devo  an nozvezh-se fin ebet…..hag e-pad-se e pelec’h emañ Marina, koachet
spontet, pe krouget e korn ur brouskoad......

Ur wech c’hoazh e teuas dour en e zaoulagad, treiñ’reas war-zu ar voger, hag en em lezas
da gerzhed gant e dad-kozh dre ar gwenojennoù don, etrezek ur strouezh bennak....tavedek, war evezh,
didrouz, gant  ar spont da vout kroget  ennañ......betek ma santas  dorn an enebour o hejañ e skoaz, hag o
krapañ en e vrec’h.



12

-VIII-

“Kemerit hoc’h aferioù en-dro. Libr emaoc’h da vont kuit.

              - Libr ? Echuet ema an enklask neuze ?

              -Evidoc’h echu eo. Evit ar poent. Met dav vo deoc’h chom e darempred ganeomp, rak
kudennoù  vo c’hoazh da ziluziañ”.

              Ne oa ket ar memez gardian. Hemañ oa fresk ha distennet mad e wiskamant, ha dilemet pizh e
varv.

Tud-an-nêtaadur oa bet graet ganto o labour,  rak skubet oa pouez c’hwezioù pud an
nozvezh.

Met Erwan en em sante lous, gant ur blaz c’hwero en e veg. Mont’reas war-zu ar
privezioù.

Advevañ’rae en e benn, trubuilhoù kavedigezh ar muntr,  gwallhuñvreoù ha rambreoù an
nozvezh. Met goûd’rae, hep prederiañ pell, e vefe techet ha breinet da viken e vuhez gand an taol-
planedenn-se.

Marina ? Marina ? Ret vo din hepdale kaout doare diouti. Hag hemañ, ar gardian-mañ e
ouife un dra bennak? Paz, hemañ e oa o tont da gemer e labour.

Ha neuze, e tigoras dor buro ar c’homiser, hag e teuas an den er-mêz (gwisket ar wech-
mañ gant ur roched hlaz hag ur bragou koton du, met atav o chaokat ur chewing-gum), o vountañ
dirazañ.....Marina....e peseurt stad ! gant he blev melen hir fuilhet, he dilhad louzet, ha gwad sec’het ha
krazet war he brusk.

“Marina ! Amañ emaout ? Petra zo degouezhet ganit ?

           - Na sell ket ouzhin, Erwan !” hag e kuzhas he bizaj dindan he daouarn kramennet.

           - Gwelloc’h vefe deoc’h ho taou chom hep komz an eil ouzh egile”, eme ar c’homiser.

    - Gant ar vêzh ! Herzel ouzhin komz d’am gwreg ? Warlerc’h an nozvezh spontus ’peus lakaet
ac’hanon da baseal en ho toull-bac’h ? Warlerc’h an nozvezh paseet ganti en anken hag er morc’hed ?”

Hejañ’reas ar c’homiser e benn, ha da Varina:

“Larit ’ta dezhañ neuze ar wirionez.

-Erwan, ma unan emaon deuet amañ, un hanter-eur zo marteze. Kablus emaon da ...vuntr
ar...salopri-se..... Na sell ket ouzhin ; n’am douch ket Erwan. Kae kuit ha lez ac’hanon... Ur vaouez foutu
emaon bremañ. Pardon, pardon… e c’houlennan diganit,  digant ma merc’hed… o ma faourkêz
merc’hed….” 

Difronkañ’rae hep paouez, ha poan e-noa Erwan da gompren an holl bozioù balbouzet
ganti.

“ Marina ! Rez ket re a viloù. Klask un alvokad, setu an dra d’ober da gentañ. Ne vi ket
kondaonet : e stad reizh-difenn e oas .....

              - E stad reizh-difenn ? Reizh-difenn ? O Erwan, ’tra ’m-eus graet ! Stlepel ac’hanoc’h holl en ur
vuhez difeson, divalav, heugus..... Ha n’am-eus ket bet ar c’houraj zoken d’en em zistrujañ !

              -  Ne faot ket din klevet traoù e-gis-se. Na koll ket kalon. Da gentañ toud, kavout un alvokad...

               - Bremañ, a-walc’h tudoù. Poz ebed mui. Dieub emaoc’h, c’hwi. Ha c’hwi Intron, grit un tamm
kempenn ha ficherezh d’ho toare. Hag adarre em  buro evid bout goulennataet!”

                Pegen rog e oa e vouezh ! Pegen du e sell !  Truezh ebet neuze outi ?

               E-pad pell e talc’ho Erwan en e skouarn difronkadennou e wreg, e-pad pell e talc’ho en e
zaoulagad he feson digonfort, ha seul gwech e santo en e greiz e galon o vervel.

-IX-

Kerzhed’ra dre ar strêdoù.

A-wechoù e sant sell souezhet an dremenidi o pouezañ warnañ. Ne ra ket van. Daoust
hag-eñ e vefe anavezet gant ur c’hamarad-labour, ur c’hliant bennak?

Kerzhed’ra evel hep pal. Met ur pal e-neus : “Da gentañ toud, kavout un alvokad….”

Paz ! Da gentañ toud, mont d’e di, dilemel e zilhad flaerius hag o stlepel er boubellenn,
kemer ur strinkadenn domm hag unan yen sklas warlerc’h, gant soavon frondus, evit êsea nac’hañ e
nozvezh euzhus. Troc’hañ e varv. Gwiskañ dilhad fresk. Debriñ un tamm. Evel un den sivilizet. Mêzh e-
neus da gaout naon, p’emañ e Varina o c’houzañv gant ar c’homiser o tennañ doare diouti.

N’eo ket ur gêr vras, met savet war teir run, hag e ya skuizh buan Erwan o kerzhed hag o
pignat war-zu e di.

Ar porrastel zo chom digor.

Met sielloù zo bet staget ouzh dor an ti.

Neuze e ya Erwan en e goazez war diri simant an nor-dal, ha digalonekaet krenn, e kemer
e benn etre e zaouarn hag e chom difiñv, goullo e vennozioù. Forset d’en em lezel da vont gant red ar
vuhez..... penaos en em zifretañ ouzh an tonkadur o poueza war e choug ?

Ren’rae ur vuhez plên a-walc’h, eveljust gant trubuilhoù labour ha familh, traoù normal
na petra ‘ta ! Ret oa dezhañ anzav e rene e-barzh fin, ur vuhez dizoursi.

A-walc’h a soñjoù du !

Bountañ’reas war dor ar c’harr-di. Dre chañs ne oa ket bet siellet.  Moiaen vefe da Erwan
en em walc’hiñ gant an duellenn a serviche da zourañ al liorzh ha da nêtaat an otoiou. Un tamm soavon
chome war bord ar gwalc’houer.....

Ar soñj oa deuet dezhañ e-pad ur pennadig-amzer, terriñ ar sielloù ha mont e-barzh e di,
met ur c’hlebienn sklas e oa deuet dezhañ war e dal, o vemoriñ stad heugus ar gegin hag ar gambr...Mat
e-gis-se, zoken ma oa yen an dour ha ma ne c’halle ket dilemel e varv.... hag a-stribill ouzh an neudenn-
liñser, e kavas ur roched hag ur bragou, hep dav dezho bout distennet.....

Dont’rae e voral adarre...Ur bannac’h kafe gant un tamm bara-lêzh e kemero touchant en
ur c’hafedi.

Chom sioul e faote dezhañ bout, ha gant mennozioù reizh.  Ma oa ankouaet gantañ e
chupenn er c’homiserdi, euruzamant e zoug-paper hag e gartenn-vank oa chomet e-barzh chakod a-dreñv
e vragou lous..... hag alc’hwezioù e oto oa atav gennet ouzh al loc’her....

               Prederiañ, reizhañ e soñjoù, hag e vefe ret neuze ober war-dro afer Marina.

               Serriñ’reas dor ar c’harr-di  hag e kerze war-zu e oto pa glevas, a-greiz-holl, o tont deus he
jardin, mouezh skiltr e amezegez o hopal dezhañ, a-uz d’he garzh.

-X-

“N’eo ket posubl ’ta !Lezet emaoc’h bet ganto da vont!  Ma n’eo ket ur vêzh ! Petra’zo
peget enno ? A ya ! Mankoud’ra prouennoù dezho evit derc’hel al lapous er gaoued !

               - Intron, n’ouzon ket perak e c’hallit laret-se. Ha krediñ’ra deoc’h emaon kablus da vuntr an
den-se? Paseet ’m-eus un nozvezh kriz en toull-bac’h,ha n’emaon kablus e mann ebed!

               - Sell  ’ta ! ma n’emañ ket oc’h ober goap ouspenn !...Na dostait ket ouzhin....!

               - Ha ne rin ket, Intron. Met dre n’abeg petra  emaoc’h techet da damall din muntr al laer.?

               - Al laer ? Deus piv emaoc’h o kaozeal ?

               - Deus al laer ! Al laer hag a zo bet souprenet o furchal er c’hambr, p’emañ erruet ma gwreg er
gêr…hag e-neus skoet ganti, hag hi d’en em zifenn  en ur blantañ ur gontell en e gof. Ha warlerc’h,
kollet ganti he skiant, treiñ hag adtreiñ he-deus graet probabl an nozvezh-pad. Hag emañ-hi er
c’homiserdi bremañ, met ne chomo ket pell en toull-bac’h, dieubet’vo, ar boliserien a anzavo e oa-hi e
stad reizh-difenn… N’ouzon ket perak e kontan an holl draoù-se deoc’h, n’ho-peus bremañ nemed
digeriñ ho peg skwell ha teurel an istor  d’ar gazetennerien...!

               - Pezh divergont ! hag a ra e fabor ! Emaon o huñvreal ! ul laer ! lazhet gant ho kwreg ! Met
n’emañ ket posubl bout ket genaoueg, pe dija emaoc’h o fardañ ur sac’had gaou evit tamall gwelloc’h ho
kwreg!

               - Ne gomprenan netra gant ho kaozioù droch.

               - Droch ? Droch ? N’ho-peus ket mêzh komz evelse d’eur vaouez war an oad ! »

               War-boent treiñ e seulioù e oa Erwan pa tostaas muioc’h ar vaouez ouzh ar c’harzh  :

“Ma ! Tostait !

               - Petra vo c’hoazh ?

               - Ur genaoueg oc’h pe ul louarn ? Din-me ne vez ket  kontet gaou. Al laer !  Karedig ho kwreg,
ya, souprenet ganeoc’h o tont abretoc’h  d’ar gêr. Abaoe pevar mizvezh d’an nebeutañ e pade ar jeu gant
an daou lapous : degouezhout pemp minutenn war he lerc’h, mont kuit deg vinutenn a-raok ho
merc’hed… A ! Dav oa dezho ober buan ! Anavezet mad a-walch e oa ganin, mab-kaer d’ur vignonez
kozh din, kement a gounnar enni, hag e wreg paour, ur vaouez ken chik ha cheuc’h, ur vaouez a-feson
anezhi…! Petra ‘peus graet, glep ? Dec’h vintin, kejet ‘m-eus  gant ma mignonez ha laret zo bet ganti e
oa e vab-kaer o terriñ an istor-se, ur post all e Su ar Frañs e-noa goulennet ha gounezet…..”

               Heuget, e tostaas c’hoazh Erwan ouzh ar c’harzh.

               “  Marina, ur c’haredig ? Gaouierez daonet ! Serrit ho poest a venim !

- Paourkêz sklouk ! Ha foñgn ouspenn ! Ha lakaat’ra ar varn war e wreg ! Gwir eo, ne oa
ket re onest anezhi…-laerezh gwaz unan all !- met kompren ‘ran gwelloc’h anezhi bremañ gant ul lakez
a baotr eveldoc’h ! Met dizoloet’vo ar wirionez , m’henn tou!”

Kollet holl e nerzh gantañ e chomas ur pennadig Erwan harpet ouzh e oto, ne gleve mui
huchadennoù ar vaouez, bouzar e oa deuet da vout ouzh traoù euzhus ar vuhez.

A-boan ma oa tremenet pempzeg, c’hwezeg eur abaoe ma oa bet kavet gantañ ar c’horf
marv…..korf un den milliget,lazhet gant ur vaouez villiget.

Hag an naon hag ar sec’hed a jahine e greiz ! Korf, spered ha kalon, an holl a
c’houzañvent.... ha gouzañv’rint e vuhez-pad.

En ur grenañ  e silas an alc’hwez e toull al lañser hag e loc’has e oto.

Tec’hel kuit. Achap kuit da viken.

Pa voe erruet war an hent-tizh, e harpas war ul leur-a-ziskuizh, e prederias ur pennadig
hag e kemeras e hezoug hag e veze atav a-stribill ouzh an talbenn :

“Ma zad, te an hini eo ? Ya, Erwan amañ. Mod ya an traoù ganeoc’h ho-taou, ha gant ar
merc’hed ? Fur ha jentil, ya. Ha ganeomp ? Biñ. Evit-se emaon o pellgomz.Ne ya ket re vad an traoù
amañ. Displegañ’rin kement-se warlerc’h.  Ya, emaon en hent ; ‘benn div eur, teir eur n’amañ e vin e
Tregon. Paz, n’am gortozit ket evit debriñ. Un tamm sandwich e tebrin war bord an hent. Marina ? Ya,
aze emañ an dalc’h. Paz, paz, n’emañ ket klañv. Displegañ’rin deoc’h. Na larit netra d’ar merc’hed. Ya,
ezhomm ‘m-eus deus ho sikour. N’ouzon mui petra soñjal nag ober. Ya, ma zad,touet eo, ne yin ket re
vuan.Ya, prometet eo…’benn touchant neuze. Arabat deoc’h kaout nec’hamant, kouraj ha kalon e vo
deomp kaout kentoc’h bremañ. Ya, displeget’vo deoc’h an trubuilhoù. Ale ! Ale ! troc’hiñ’ran, ya, ya,
salut, ‘benn touchant… ! ”

       Ha setu ! evel ur bugel, ha dezhañ koulskoude seizh bloaz ha tregont, e c’houlenne sikour
digant e dud….’Tra larfent ? Evel o mab, e vefent beuzet er glahar.

A-daol-trumm e teuas dezhañ soñj  Marina en toull-bac’h  evel ur gildornad stlapet e-
kreiz e fas.

       Ne oa ket da dermal. Difenn a rafe e wreg ouzh an holl dud, hag ouzh pep tra. Klask a rafe
un alvokad, gwelet vefe gantañ petra vefe ar gwellañ, tesenn ar gwallzarvoud, pe tesenn ar reizh-difenn.
Ne c’halle ket lezel Marina en em zifretañ hec’h-unan, ha gwasoc’h c’hoazh, he c’hargañ gant an holl
bec’hedoù!

-XI-

Ur pennadig mat e chomas ar vaouez kozh da duriellañ en he liorzh evit sioulaat he
nervennoù.

Peseurt tra  dichek ar penn-peul-se ! A ! met ! Sur e teufe adarre ar boliserien d’he
c’haout, evit goûd muioc’h ha gwelloc’h, hag e larfe-hi dezho…..peogwir ne oant ket bet gouest da
gompren mat ar wech kentañ….

Klevet oa bet trouz ganti memestra, ha hopadennoù, ha cheu, ha sellet he-doa zoken ouzh
hec’h orolaj  hag a verke neuze c’hwec’h eur nemed kard.

Ma ! ‘benn-bremañ oa poent  fardañ boued.

Kutuill’reas ur blochadig perissilh hag ec’h antreas en he zi.

Er sal, ec’h elumas ar skinwel, -poent marteze chilaouiñ ar c’heleier-, hag e taolas ur sell
war-zu an orolaj.

Merkañ’rae c’hwec’h eur nemed kard ha chomet oa a-sav.

Un tammig chalet hag en arvar en em gavas ar vaouez kozh.


